
Аннотация: Ушбу мақолада  ҳар бир инсонга экологик тарбия ва экологик 

таълим бериш тўғрисида ѐритилган бўлиб, болаларда экологик тарбия маданиятини 

шакллантириш, уларда табиатга бўлган ижобий муносабатни уйғотиш, дастлабки 

амалий кўникмаларни ишлаб чиқиш ва экологик саводхонликга эришиш йўлида 

инсонларнинг экологик билим даражасини ошириш тўғрисида фикр юритилган. 

Таянч сўзлар: Экологик тарбия, экологик таълим, атроф муҳит, экологик 

саводхонлик, табиатни муҳофаза қилиш,экология асослари, экологик 

маданият,табиий бойлик. 

 

Ўзбекистон Республикаси Президентининг 30.10.2019 йилдаги   2030 йилгача 

бўлган даврда Ўзбекистон Республикасининг атроф муҳитни муҳофаза қилиш 

концепциясини тасдиқлаш тўғрисида ПФ-5863-сонли фармонида Экологик таълим ва 

кадрлар тайѐрлаш тизимини такомиллаштириш бўйича алоҳида тўхталиб ўтилган. 

Табиатни муҳофаза қилиш бўйича таълим бериш-бу табиатни муҳофаза қилиш 

масалаларининг назарий ва амалий жихатдан ўзлаштиришга йўналтирилган ўқитиш 

тизимидир. Умумий ва махсус экология асосларини билиш ҳар бир замонавий киши 

учун зарур бўлган маданият элементи ҳисобланади. Экологик таьлим беришдан 

мақсад, ҳар бир кишига  келажакда у қайси соҳада ишлашидан қатьий назар, табиат ва 

жамиятнинг ўзаро муносабатлари тўғрисидаги билимларни беришдир. Экологик 

таьлимни шакллантиришда табиатни муҳофаза қилиш, унинг ресурсларидан самарали 

фойдаланиш принципларини ўзлаштириш биринчи даражали аҳамиятга эга. Бунинг 

учун табиатдан фойдаланишда кенг оммалашган «Табиатдан инъом-эхсон қутиб 

ўтирмаймиз, балки ундан ундириб оламиз» қабилидаги эскича фикрлашдан, бошқача 

қилиб айтганда «Бизнинг мамлакатимиз битмас-тугалмас табиий бойликларга эга ва 

улардан самарали фойдаланишга хожат йўқ» деган фикрдан узоқ бўлиш керак бўлади. 

Экологик саводхонликга эришиш йўлида инсонларнинг экологик билим 

даражасини ошириш ҳамда мамлакат ва регионлар бўйича атроф-муҳитни 

ифлослантирувчи манбалар тўғрисида маълумотлар бериш муҳим аҳамиятга эга. 

Чунки бундай маълумотларга эга бўлиш, умумий экологик холатни кўз олдига 

келтириш, табиатга ва инсонлар саломатлигига салбий таъсир  кўрсатувчи омилларни 

чеклаш ва йўқотиш бўйича амалий фаолиятда иштирок этиш учун зарур. 

Экологик таълимда дунѐқарашни экологиялаштириш ҳам муҳим 

йўналишлардандир. Бунга эришишнинг муҳим воситаси инсонларнинг ўз устида 

ишлашлари, табиат  сирларини ўрганишга ва экологик билимларини доимо ошириб 

боришга бўлган интилишларидир. Дунѐқарашни экологиялаштриш, экологияга доир 

фанларни тўла ўзлаштириш билан бирга, иқтисодий, сиѐсий, техникавий, хуқуқий ва 

бошқа соҳаларнинг экологик муносабатларини билиш орқали амалга оширилади. 

Экологик таълим беришда экологик фалокатлар сабабларини тўғри баҳолаш ҳам 

муҳим аҳамиятга эга. Аҳолини экологик саводсизлиги ѐки саводининг камлиги, 

ташвиқот-тарғибот ишлари самарасининг пастлиги ва бу ишларни мутахассис 

бўлмаган кишилар томонидан олиб борилиши, шунингдек, инсоннинг экологик 

фаолияти асосий диққат марказига қуйилмаслиги турли чалкаш фикрларни пайдо 

бўлшига сабаб бўлади. 

Экологик тарбия ва таълим жараѐнларини бир-биридан ажратиб бўлмайди. Улар 

доим ўзаро алоқада ривожланади. Шахснинг табиатга бўлган инсоний муносабатлари 

оилада ва мактабларда бериладиган экологик тарбия орқали шаклланади. Оилада 

бериладиган экологик тарбия асосан ота-оналарнинг оиладаги ўзаро муносабатларига 

боғлиқ. Оилалар ва унинг ҳар бир аъзоси табиий муҳитни сақлаш масаласига ўзича 

ѐндошадилар. Оилавий ҳаѐт, ота-оналарнинг иш жойлари, уларнинг ўз фуқаролик 

бурчларини тўғри хис этишлари, оилада ўзларни тутишлари болаларнинг табиатга ва 

инсонларга бўлган муносабатларини шаклланишида илк дебоча ҳисобланади. 

Болаларни оилада тарбиялашда ота-оналар тарбиячи ролини ўйнайдилар. Ота-

оналарнинг оилада ўзларини тутишлари ва уларни болаларга таъсири «Энг хал 

қилувчи омилдир». А.С.Макаренко  «Тарбия тўғрисида маърузалар» номли китобида 

шундай ѐзади: «Сиз бола билан гаплашаѐтганингизда ѐки унга бирор нарсани 

кўрсатаѐтганингизда унга тарбия бераяпман деб уйламанг. Сиз унга ўз ҳаѐтингизни 

ҳар дақиқасида, хатто уйда йўқлигингизда ҳам таълим берасиз. Болаларни хақиқий 

муаллифлигингиз остида тарбиялайсиз». 

Болаларга экологик тарбия беришда уларнинг кўз олдида содир бўлаѐтган 

жонли, чиройли мисолларни келтириш лозим. Оилада айтилаѐтган ҳар бир сўз, ҳар 

бир оханг, ҳар бир қилинаѐтган ишни бола тўғри қабул қилади ва шу муҳит бола учун 

идеал холат ҳисобланади. Бу борада халқимиз ўртасида «қуш уйида кўрганини 

қилади» деган ибора бежизга айтилмаган. 

Экологик тарбия муаммосини Ўзбекистон Республикасининг мактабгача таълим 

муассасаларида хал этиш учун қуйидаги икки йўналишда иш олиб бориш мақсадга 

мувофиқ: 

• Болаларда экологик тарбия маданиятини шакллантириш, уларда табиатга 

бўлган ижобий муносабатни уйғотиш, дастлабки амалий кўникмаларни ишлаб чиқиш; 

• Мактаб ѐшигача  бўлган болаларга тарбия берувчи мутахасисларни экологик 

онги ва маданиятини ривожлантириш. 

Мактабгача таълим муассаларида экологик таълим муаммоларини хал этиш 

йўллари турлича. Масалан, услубий дастурлар ишлаб чиқиш, замонавий ўқув-

кўргазмали қуроллардан фойдаланиш, турли ўйинлар, диафильмлар, 

кинофрагментлар ва бошқа тасвирий ва овозли ўқув воситаларини қўллаш шулар 

жумласидандир. 

Мактаб ва оила болаларда табиатга нисбатан ноѐб моддий ва рухий бойликлар 

манбаи сифатида қараш туйғусини шакллантирувчи асосий воситадир. Ҳозирги кунда 

республикамиз бўйича мактаб дастурлари ва ўқув режаларида тарбия ва таълимнинг 

экологик аспектлари анча кучайтирилмоқда. Бу борада мактабдан ташқари олиб 

борилаѐтган ишлар самараси ҳам ортмоқда. 

Кўпчилик ривожланган мамлакатларда, болалар турли хил экологик 

ҳаракатларда фаол қатнашмоқдалар.  Вашингтондан унча узоқ бўлмаган Вирджиния 

штатида жойлашган хусусий мактабларнинг бирида хақиқий ферма ташкил қилинган. 

Унда от, сигир, қўй-эчкилар, ўрдак ва ғозлар ўқувчилар томонидан бўш вақтларида 

боқилади. Сайѐхларнинг «Бу ферма нимага керак» деб берган саволларига улар 

«сахий ва меҳнатсевар бўлиб ўсиш учун» деб жавоб берадилар. Бундай мисолларни 

кўплаб келтириш мумкин. 

Мактаб ўқитувчилари ва боғча тарбиячилари томонидан севимли уй ҳайвонлари 

ҳақида завқ-шавқ билан гапиришганларини ким эшитмаган дейсиз. Айниқса, итлар 

ҳақидаги сухбатларда, уларни инсоннинг дўсти эканлиги, улар уйни бегона 

кишилардан қўриқлашда, қўй ва эчкиларни боқишда, овда, давлат чегараларни 

душманлардан қўриқлашда, чўкаѐтган кишиларни қутқаришда инсонларнинг вафодор 

ҳамрохи эканлиги ҳақидаги сухбатлар ҳам болаларда ҳайвонот дунѐсига нисбатан 

қизиқиш уйғотади ва уларда табиатдаги бу каби жонзодларни ҳимоя қилиш 

лозимлиги тўғрисида илк тушинчалар шаклланади. Мактаб ўқувчиларига экологик 

тарбия беришда ѐки экология фанини ўқитишда ўқитувчилар табиат мўжизалари, 

табиатнинг ажойиб гўшалари, ҳайвонот дунѐси ва ҳашоратлар ҳаѐтининг ўзига ҳос 

жихатларини жонли ва қизиқарли қилиб ѐзилган жахон ва миллий адабиѐтимиз 

намоѐндалари асарларидан фойдаланишга кўпроқ эътибор беришлари лозим. 

Шунингдек, мактабларда ўқитиладиган кимѐ, астрономия, биология, зоология, одам 

анатомияси каби фан ўқитувчилари ўқувчиларга ушбу фанлардан билим беришда ўз 

фанларини экологик нуқтаи назардан талқин қилиб, фанлар бўйича умумий хулосалар 

чиқаришда табиатда кечадиган воқеа ва ходисалар моҳиятини очиб беришлари 

муҳимдир. Бу хол ўқувчиларни экология фани вазифаларини янада яхши тушиниб 

олишда ѐрдам беради. Зеро, ѐш авлодни табиатга нисбатан мехр-муҳаббат рухида 

тарбиялаш оила ва мактабнинг энг муҳим вазифаларидан биридир. Чунки инсоний 

ҳарактер айнан шу муҳитда шаклланади. Бу мақсадларга эришиш учун 

кутубхоналарда табиат ва умуман тирик жонзодлар тўғрисида чоп этилган адабиѐтлар 

сонини кўпайтириш, шоир ва ѐзувчилар томонидан мактаб ѐшдаги болалар учун 

кўплаб асарлар яратиш муҳим аҳамиятга эга. 

Ҳозирги кунда Ўзбекистон Республикаси бўйича бир неча олий ўқув юртларида 

«Атроф муҳитни муҳофаза қилиш» йўналиши бўйича бакалаврлар ва магистрлар 

тайѐрланмоқда. Бунинг натижасижа Республикамизда  атроф-муҳитни муҳофаза 

қилиш бўйича етук кадрлар тайѐрланиб, бу соҳадаги мутахасис кадрлар 

етишмовчилигига баҳам берилмоқда. 

Хуллас, экологик тарбия ва таълимни такомиллаштириш бўйича  қуйидаги 

мулохазаларни айтиш мумкин: Бутун дунѐ бўйича, жумладан, мамлакатимиз 

ҳудудида экологик холатни ижобий томонга ўзгартириш учун биринчи навбатда 

аҳолини экологик билимини ошириш лозим. Бунинг учун нафақат умумтаълим 

мактабларида, ўрта махсус ва олий ўқув юртларининг  экология фанини ўқитиш, 

барча ишлаб чиқариш корхоналари, муассаса ва ташкилот рахбарларининг ҳам бу 

соҳадаги малакаларини ошириш зарур бўлади. Бир сўз билан айтганда, жуда 

серташвиш ва савобли иш билан нафақат шу соха ходимлари, ҳар бир Республикамиз 

фуқаролари шуғулланиши мақсадга мувофиқ бўлади. 

